
	ЭЗГҮЙ ЗАМ

	 

	“БНМАУ, АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1980 онд эрхлэн хэвлүүлсэн “ӨВЛИЙН ЦАРС (өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭЗГҮЙ ЗАМ

	Антуана де Сант Экзюперийн жижигхэн хан хүү шиг энхэр ялдам мөртөө харь гарагаас ирсэн юм шиг ааштай тэр нэг хачин хүүхэд үнэхээр байсан бил үү, эсвэл би зүүдэл лүү? Байсан гэдгийг нь би мэдэж байна. Байх байхдаа таван салаа, хургана чих, шарилж, лууль битүү ургасан чулуун зам үнэхээр байсан шиг тэр хүүхэд байсан юм. За зүүдэлсэн ч юм гэлээ энэ хүү, байсан нь ямар ч маргаангүй олонх хүнээс илүү хүчтэйгээр сэтгэл зүрхийг хөндөж орхижээ.

	Гайхамшиг гэгч гар сунгах төдийд баригдахаар ойрхон байхад л бид түүнийг огт мэдэлгүй өнгөрөх нь бишгүй байдаг! Тэр өдөр нэгэн жижигхэн гайхамшгаар эхэлсэн юм. Зуслангийн хашааны араас тулж ирсэн хотгорын нигүүрсэн ой мөөгний орон гэдгийг сая л мэдлээ. Мөөгнүүд хүрээ үүсгэсэнгүй, зүгээр л намгийн сэлмэн навчит ногоон дотор холилдон ургажээ.

	Цагаан пүүсүү дотортой гоёлын бүрх адил жижигхэн мөөгнүүд салхинд дэрвээд эргэчихсэн нарны халхавч адил аварга том мөөгнүүдтэй хаяа хатгаж, зулын цөгц шиг хонхорхой нь өглөөний шүүдрийг тус бүрдээ хадгалсаар байлаа. Би цамцаараа дүүрэн мөөг түүж, хар хурдаараа хүргэж өгөөд ойд эргэж ирлээ.

	Мөөгний хажуугаар энд хар мянган мэлхий, мөөг авах гээд л гараа явуулахад байсхийгээд л мэлхийн зэвүүн хүйтэн, нялцгар нойтон биед хүрчихнэ. Мөөг мэлхий хоёр элбэг дэлбэг байхын нууц учраатай юм шиг санагдмаар.

	Элбэг олзонд орсон хүн цамаан загнадгийн үлгэрээр би том мөөг тоохоо больж, эхлээд жижигхэн хатууг нь, сүүлдээ бүр давраад цэвэр гоолигийг нь шилэн түүх болов. Энэхүү шилэн сонгох ажил маань намайг хөтөлсөөр ойн гүнд аваачжээ. Мөөг ховордон ховордсоор сүүлдээ бүр байхгүй болов. Олзондоо омогшсон миний бие түүнийг тоосонгүй. Нам газар маань өндөрлөгөөр солигдож хөлийн доорх хөрс хатууран намгийн ургамал ойм, шивэлд байраа тавив. Сүүдэр туссан, чийглэг харанхуй нигүүрсэн ой дуусаж, хусны сүүн цагаан туяа сэтгэл дулаацуулж, улиасны намиа нүд гялбуулан, газрын ногоо дэлгэсэн торго шиг жигдрээд нарны туяа ойн цоорхойгоор дуниартана.

	Би мөөгөө сэгсэрч орхиод өч төчнөөн толбо болсон цамцаа өмсвөл мөөгний хурц таатай үнэр ханхийж, цааш хөдлөв.

	Би тэгтлээ холдоогүйгээ мэдэж арай л хол гарчихсан болохоор баяртай мөртөө түгшүүртэй бодол намайг эзэмдэнэ. Хүглэгэр хар ойн дунд торгон нөхөөс шиг ургасан энэ хус улиас учир битүүлэг санагдана.

	Цааш явах тутам мод шигүү болж, завсар зайг нь унанги мөчир, хуурай түлээ бөглөж, ногоо бүслэхээр татан, сууринд хатгасан лаа шиг ягаан цэцгүүд надаас ч өндөр ургасан нь явах замыг хааж, нарны дуниартсан хөх туяа ч нэвтлэн орж үл чадна. Энд л би нөгөө хүүхэдтэй тааралдаж энэ өдрийн гол гайхамшигтай учирсан билээ.

	Эвэр хүрээтэй том дугуй шил зүүсэн хавчиг нүүртэй, давжаа биетэй жаахан хүү хаанаас гарч ирснийг мэдэхгүй нэгэн чулуу шигтгэсэн зам сэргээж зогсоно. Тэр бээр зөндөө газрын хог ургамал түүж цэвэрлээд чулуу бүрийг суулган нягтруулж, хаяа захыг нь манан тордож байлаа.

	Жаал хүү цонхны шилтэй саравчныхаа цаанаас том бор нүдээр намайг их л таалан харж

	— Сайн уу? гэж мэндлэв. Би мэндийн хариу хэлээд:

	— Яах гэж саравч зүүсэн юм бэ? Энгийн л шил байна шүү дээ гэж асуувал, мань хүн:

	— Тоосноос хамгаалсан юм. Салхитайд тоос босдог. Миний нүд коньюнктиви болоод байгаа юм гэж бардам хариулав.

	— Энэ юун зам юм бэ? Урьд өмнө нь үзээгүй юм байна.

	— Мэдэхгүй... Чи надад туслахгүй ээ?

	Би мөрөө хавчсанаа бөхийж хүрэн улаан навчтай, өргөст бут зулгааж аваад дараа нь хөвөн чихчихсэн юм шиг буурцагтай нэгэн ургамал угзчаад дийлсэнгүй. Хялгас шиг олон үндэс нь газарт гүн орсон тул автана гэж үгүй, гараа урж баймааж нь нэг юм салгав. Амар ч ажил биш ажээ. Нүдний шилтэй хүүгийн хамаг гар хуруу нь шалбарч зулгарсан байгаа нь үүнийг гэрчилнэ. Ажиллах дур дорхноо үгүй болов.

	— Хүүеэ, яах гэж чи үүнийг хийнэ вэ? гэж намайг асуухад сөхөрч суугаад үндэс төнхөж байсан хүү:

	— Зам битүүрчхээд байгааг чи харахгүй байна уу? Цэвэрлэх хэрэгтэй шүү дээ гэж ажиллангуутаа хариулна.

	— Яах юм бэ? гэж би зөрнө.

	— Юу яах гэж! ... цэцэг ногооны үндэс зам эвдэлнэ. Хуучин чулуу чулуундаа бөөрөөрөө тулж байж. Одоо ямар зай гарчхаад байгааг нь харахгүй юу!..

	— Би тэр тухай биш ээ!.. Түүнийг эвдлэхгүй байх ямар хэрэг байна?

	Жаал хүү нүднийхээ шилийг болгоомжтой нь аргагүй авлаа. Бодвол ямар ч утгагүй юм асуугаад байгаа энэ хүнийг сайн харж авъя гэсэн юм байлгүй. Нүдийг нь тойруулаад хэн нэгэн хүн бийрээр татчихсан юм шиг улаан зовхитой нь нөгөө өөрийн нь хэлдэг «конъюнктивит» гэдэг гоё нэртэй өвчин байлгүй.

	Тэр бээр удтал харснаа учирлаж хэлсэн нь;

	— Хэрэв зам эвдэрвэл устаж үгүй болоод, энд зам байсныг хэн ч мэдэхээ болино.

	— Тэгвэл тэгнэ л биз. Тэртэй тэргүй хаа ч хүрэхгүй зам байна шүү дээ, гэж би арзганав.

	— Зам бүхэн аль нэг газар заавал хүргэнэ! гэж тэр бээр баттай хэлээд шилээ зүүн ажлаа үргэлжлүүлэх зуур: — Хэрэв хаашаа ч хүргэхгүй байсан бол анхнаасаа тавих хэрэг юу байна? гэлээ.

	— Хүн явахаа больсныг бодоход хэрэггүй болоод тэр биз?

	Жаал хүү цэцэг ургамал зулгаахаа болиод алсыг харан бодлогошроход туранхай нүүр нь үрчилзэж, бор нүдэнд нь гунигийн сүүдэр унав. Хамгийн энгийн үнэнийг боловч бусдын сэтгэлд шингээж өгөх тийм хэцүү ажээ.

	— Яагаад зам эзгүйрдгийг бид мэдэхгүй шүү дээ... Магадгүй, хэн нэгэн хүн нөгөө үзүүрээс нь бас л цэвэрлэж байгаа ч юм бил үү?

	Хэн нэгэн хүн тосоод явбал бид хаа нэгтээ уулзана. Замыг эзгүйрүүлж болохгүй. Би заавал цэвэрлэнэ гэж тэр хүү хатуу чанд хэлэв.

	— Чи ганцаараа дийлэх юм уу?

	— Ганцаар бол ч дийлэхгүй л дээ. Гэхдээ хэн нэгэн хүн нөгөө үзүүрт нь засаж байгаа. Магадгүй, замынхаа талд орчихсон ч байж мэднэ...

	— Бэрх зам учирч дээ, чамд

	— Зам маш чухал. Замгүй бол хэн ч хэзээ ч хамт байж чадахгүй.

	Энэ үгийг дуулаад над нэгэн бүдэг таамаглал төрж:

	— Хэн нэг хүн чинь холоо явчихсан юм биш биз? гэж асуувал жаал хүү дуугарсангүй, буруу харчихлаа.

	— Би чамд тусална аа! гэж намайг өөрөө ч мэдэлгүй чанга хашхиран хэлэхэд мань хүн:

	— Баярлалаа! гэж үнэн санаанаасаа өгүүлээд: — Маргааш өглөө ирээрэй, өнөөдөр оройтлоо, гэртээ харьцгаая гэлээ.

	— Чи хаа суудаг вэ? гэж намайг асуухад тэр бээр

	— Тэнд... гэж төглийн зүг заагаад босож гараа ногоогоор арчиж, нүднийхээ шилийг халаасандаа хийж, дулаан зөөлөн нүдээрээ намайг нэг сайн харж аваад хамаг хувцас нь тоос шороо болж ядарсан боловч цуцаагүй зоримог алхаагаар далд орж одов.

	Маргааш өглөө нь би гэгээ оруут л ой руу ухасхийж, шөнийн орсон бороонд нэвширтлээ норсон мод мөчирт ороолгуулан шал ус боловч өвс ургасан чулуун зам дээр хачин хүүтэйгээ уулзана гэхээс тэсэж ядан тэмүүлж байлаа. Жаал хүүгийн шүтээн хэдийнээ манай шүтээн болжээ. Би тэрхүү хөхөлбий ягаан чулуу шигтгэж хийсэн замыг ямар ч саадгүй олно гэж бодсон нь эндүүрчээ. Хус, улиас дундуур хэчнээн зүтгээд түүнийг олдоггүй. Өчигдрийн явсан газар гарцаагүй мөн гэтэл нөгөө чулуун зам, дөлгөөн бор нүдтэй жаал хүү байдаггүй. Нар шингэтэл аргаа барагдтал тэнээд хөл гараа мод мөчирт баахан шалбачиж, гэдэс нь хонхолзсон юм урамгүй гэгч харьж билээ.

	Дахиад хэзээ ч тэгж надаар авруулах эзгүйрч бөглөрсөн зам зөрөг тааралдсангүй, гэвч насаа ахиад ирэхэд би жаал хүүгийн хэлснийг өөрөөр ойлгох болсон юм. Янз бүрийн хүмүүст хүрэх олон зам миний зүрхнээс эхэлдэг. Энд хором ч мартахгүй хүн ч бий, бараг мартагдсан хүн ч бий. Энэ замуудад бол харин би хэрэгтэй. Тэгээд ч ямагт тэднийгээ манан тордох болсон юм. Эдгээр замыг эзгүйрүүлэхгүйн тулд би хүч хөдөлмөр хайрладаггүй. Алив хорт өвс, шарилж, халгайг улаан гараараа зулгааж, хорон муу үндэснүүдэд замаа эвдүүлэхгүйг хичээдэг болсон юм. Тэгээд амжилт олсон болгон маань тэр замын нөгөө үзүүрээс намайг тоссон сэтгэлийн хүч байдаг юм. Гэхдээ цорын ганцхан, хамгийн чухал замаа л би аварч чадаагүй юм даа, нөгөө үзүүрээс нь хөдлөх хүнгүйдээд л тэгсэн болов уу?

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1980 оны хэвлэл “ӨВЛИЙН ЦАРС (өгүүллэгүүд)” номын ГАРЧИГ

	Өвлийн царс

	Хөвгүүд

	Мальмгренийг аварсан нь

	Халуун хайр, улаан туг

	Эзгүй зам

	Комаров

	Хөгшин яст мэлхий

	Цуурай

	Өгөөмөр бэлэг

1980 оны хэвлэлийн Хэвлэн нийтлэлийн мэдээлэл

	Юрий Нагибин

	 

	ӨВЛИЙН ЦАРС

	(өгүүллэгүүд)

	 

	Орчуулсан Ж. ЛХАГВА

	Редактор Ц. ТӨМӨР-ОЧИР

	 

	БНМАУ

	АРДЫН БОЛОВСРОЛЫН ЯАМНЫ ХЭВЛЭЛ

	УЛААНБААТАР 1980

	 

	С2

	11—155

	 

	VII-6

	495—78

	 

	Хэвлэлийн редактор Д. Сандаг

	Зураач Ц. Байды

	Уран сайхны редактор З. Нямжав

	Техник редактор Э. А. Каменщик

	Хянагч С. Бадамсэд, Э. Сайнаа

	 

	А—

	За № 33

	Хг № 74/80

	 

	Өрөлтөд 1980 оны 4 дугаар сарын 8-нд 

	Хэвлэлтэд 1980 оны 10 дугаар сарын 12-нд оруулж 

	8200 хувь хэвлэв

	 

	Цаасны хэмжээ 70x108 1/32 

	Х х 3,375 

	Х н х 4,62 

	 

	Үнэ 1 тө 64 мө

	 

	Армийн СХ-ийн Хэвлэх Үйлдвэр

	Улаанбаатар хот, Партизаны гудамж 2

